
Ds. Schalk Strauss

REDAKSIONEEL

... en volg hulle geloof na

In die vorige bedeling was 10 Oktober ’'n belangrike dag op die volkskalender. Dit is die verjaarsdag van Paul

Kruger, eertydse president van die destydse Zuid-Afrikaansche Republiek. In die volksmond staan die dag as

Krugerdag of Heldedag bekend. Die doel van die dag is om hulde te bring aan die reuse in ons volksgeskiedenis

wat gehelp het om ons samelewing op te bou tot wat dit vandag is.

President Kruger se bekende woorde kort voor sy dood
toe hy in ballingskap in Switserland was, is waarskynlik n
goeie beskrywing van die doel en betekenis van die dag:

“Soek in die verlede al die goeie en skone wat
daarin ontdek kan word, vorm daarna u ideaal
en probeer om daardie ideaal in die toekoms te
verwesenlik.”

Nie alle Christene stem egter saam oor die viering van
so 'n dag nie. Die kritiek is dikwels dat daar van mense
afgode gemaak word, hul foute in die proses geignoreer
word en die geskiedenis eensydig aangebied word. Hier-
die versigtigheid spruit ook uit die feit dat sulke dae al
by meer as een geleentheid ter wille van politieke gewin
misbruik is. Dink maar net aan al die politieke toesprake
wat al in die verlede op 'n dag soos Geloftedag gehou is.

Die feit dat sulke dae soms vir ander doeleiendes mis-
bruik word en in die verlede uitgebuit is, beteken egter
nie dat ons die waarde van die geskiedenis met een haal
van die tafel af behoort te vee nie. Die Skrif is immers baie
uitgesproke oor die waarde van geskiedenis en daarom
fokus ons in hierdie uitgawe daarop. Psalm 78" is 'n teks
wat dadelik in die geheue opgeroep word wanneer oor
hierdie saak gedink word: Onthou die verlede, want
dit getuig van die groot dade van God. Hebreérs 13:7
verryk ons nadenke oor die geskiedenis verder wanneer
dit ons oproep:

... gedenk julle voorgangers wat die Woord van
God aan julle verkondig het, aanskou die uiteinde
van hulle lewenswandel en volg hulle geloof na.

Gedenk

Die eerste saak wat hierdie teks duidelik maak, is dat
die geskiedenis nie vir gelowiges onbelangrik behoort
te wees nie. Hier word 'n opdrag gegee om dit wat in
die verlede gebeur het, te “gedenk”. Die woord gedenk
is 'n ouer Afrikaanse woord, maar beteken om iets wat
in die verlede gebeur het, in gedagtenis te roep. Dit gaan
daaroor om die verlede met eerbied en respek te herroep,
omdat jy dit waardevol ag. Om te gedenk, is om mense
of gebeure uit die verlede met waardering te onthou.

Lees 'n mens mooi, kom jy gou agter dat die opdrag om
te gedenk nie 'n algemene opdrag is nie, maar baie spe-
sifiek net sekere voorgangers in gedagte het.

Spesifieke voorgangers

Die Griekse woord wat met “voorganger” vertaal word,
is 'n baie algemene term. Dit kan na enige iemand in
n leiersposisie verwys. Tog kwalifiseer die skrywer van
Hebreérs dit met die woorde wat die Woord van God
aan julle verkondig het. Hieruit is dit duidelik dat nie
alle “voorgangers” waardig is om gedenk te word nie.

Die verkondiging van die Woord kom nie noodwendig
altyd deur middel van die gesproke woord nie. Om die
Woord te verkondig kan ook breér verstaan word as die
uitleef van die Woord. Dit gaan dus in hierdie teks oor
daardie leiers uit die verlede vir wie gehoorsaamheid aan
God se Woord, ononderhandelbaar was en wie enduit
in die verkondiging daarvan volhard het: ... aanskou die
uiteinde van hulle lewenswandel ... Sulke leiers behoort ons
te gedenk en 'n optrede wat getuig van die verkondiging
van die Woord, behoort ons met waardering te onthou.

1 Lees gerus ds. Johan Schiitte se artikel op bl. 6 waarin hy hierdie
Psalm bespreek.

Om egter jou voorgangers te gedenk, gaan oor meer as
om hulle en hul geloofsdade te “onthou”. Ware onthou
word sigbaar in navolging.

Volg hul geloof na

Dit is belangrik om raak te sien dat die opdrag om ons
voorgangers te gedenk, nie op klakkelose heldeverering
neerkom nie. Hulle bly mense en sondaars daarby. Wie
eerlik met die verlede omgaan, sal weet dat geen voor-
ganger, hoe belangrik of hoe invloedryk ook al, se lewe
geheel en al bo verdenking staan nie. Daarom is die
skrywer baie spesifiek in sy opdrag om ons voorgangers
te gedenk as hy skryf: ... en volg hulle geloof na.

Die vraag is wat met hulle “geloof” bedoel word. Gaan
dit oor die geloofswaarhede of beginsels wat deur hulle
verkondig is? Beteken om hulle geloof na te volg dus dat
ons moet sorg dat ons by die belydenis van ons voor-
gangers hou en seker maak dat ons nie daarvan afwyk
nie? Ons sou dit nie kon uitsluit nie, aangesien geloof
uit kennis en vertroue bestaan (vgl. HK v/a 21), maar
dit sou 'n verskraling wees indien ons dit slegs tot die
teoretiese aspekte van geloof beperk.

Die opdrag om hulle lewenswandel te aanskou, help ons
om 'n beter greep te kry op wat met geloof bedoel word.
Lewenswandel het te make met n bepaalde optrede. Dit
kan beskryf word as “daar waar geloof tot aksie oorgaan”.
Die geloof wat nagevolg behoort te word, is dus iets baie
konkreet — die Puriteine noem dit “bevindelikheid”
(Engels: experiential). Dit is wanneer dit wat met die
mond bely en met die hart geglo word, so 'n lewens-
veranderende uitwerking het dat dit 'n daadwerklike
invloed op elke aspek van die gelowige se lewe het. Dit
is daarom nie verniet dat Jakobus geloof en werke as
twee kante van dieselfde munt stel nie:

Toon my jou geloof uit jou werke, en ek sal jou
uit my werke my geloof toon (Jak. 2:18).

S6 gesien, beteken dit ons kan wel “voorgangers” in sy
wyer konteks verstaan. Enige voorganger wat die Woord
van God verkondig deurdat sy lewenswandel daarvan
getuig, behoort gedenk te word. So 'n voorganger fo-
kus immers nie die aandag op homself nie, maar rig sy
volgelinge se o€ altyd na Bo. Dit beteken ook dat ons nie
net die persoon onthou nie, maar spesifiek sy lewens-
wandel - dit wat deur die Gees bewerk word. Dit is die
navolgenswaardige.

Om hierdie rede gedenk ons daardie voorgangers wat
bereid was om met hul lewens te betaal vir die hand-
hawing van die gereformeerde leer en die evangelie van
genade.Ons gedenk hulle wie se huwelike 'n toonbeeld
van die hemelse huwelik tussen Christus en sy bruid
was. Ons gedenk volksleiers uit die verlede wat daarna
gestreef het om die Afrikaner vry te maak sodat hy sy
Godsdiens vrylik kan uitleef en sy eie sake so bestuur,
dat dit tot eer van God is. Ons gedenk staatsmanne wat
die heerskappy van Christus oor hul lewens erken het en
dit in die wyse waarop hulle regeer het, sigbaar gemaak
het. Ons gedenk gemeenskapsleiers wat hulle toespits op
die vestiging van 'n gemeenskap gebou op ewige waardes
en vaste fondamente. Ons gedenk hulle wie se boerde-
rymetodes en werksetiek daarvan getuig dat hulle hul
geloof in gehoorsaamheid aan die kultuuropdrag uitleef.
Ons gedenk hulle wat vir ons meer as wetenskap leer
deurdat hulle ons in verwondering voor die Skepper en
sy skepping bring.

Die geskiedenis mag deur baie as n speelbal misbruik
word waardeur hulle probeer om politieke punte vir
hulself aan te teken, maar net omdat ander dit misbruik,
beteken dit nie gelowiges moet dit ignoreer nie. Ons
word opgeroep om verantwoordelik met die geskiede-
nis om te gaan, om daardie voorgangers te gedenk wat
die Woord van God aan ons verkondig het, om op hul
lewenswandel te let en hulle geloof na te volg. Wie die
geskiedenis op hierdie wyse benader, se 0é word altyd
in dankbaarheid na Bo gerig, terwyl hy met vaste tred
die toekoms tegemoet stap.@

OORNAG TE |

Selfsorgoornagkamers elk met:minikombuis en -badkamer, lugreéling, TV,
braai- en vriesgeriewe, veilige onderdakparkering.Slaap 1-4 en 1-5. Naby N1.

BLOEMFONTEIN | skakel Belie by 051 433 2635 of 072 342 7530

VOORNEMENDE EN HUIDIGE KOVSIES: Vind u geestelike tuiste en skakel in by ons bedrywighede.
AP Kerk Bainsvlei — Kontak ons by 082 614 5857.

R AMPTELIK

LERAARS
Beroepbaar

Die band tussen

ds. AS van Staden (jr.)
en AP Kerk Vryburg, is
op 17 Oktober 2022
deur die Ring van
Migdol, kragtens artikel
19 van die Kerkorde,
losgemaak. Dit beteken
dat hy onmiddellik
beroepbaar is. Sy
telefoonnommer is:

076 413 8191.

Beroepe ontvang

* Prop. HLE Erasmus na Benoni.

* Ds. LJ du Preez (Bothaville) na Hoopstad.
* Prop. HLE Erasmus na Waterberg.

Beroepe aanvaar
* Ds. LJ du Preez (Bothaville) na Hoopstad.

Beroepe bedank
* Prop. HLE Erasmus na Benoni.

SKOOLKWARTALE 2023
Eerste kwartaal: 11 Januarie — 24 Maart
18 Januarie — 31 Maart (Kusskole)
Tweede kwartaal: 12 April — 23 Junie
Derde kwartaal: 18 Julie — 29 September
Vierde kwartaal: 10 Oktober — 13 Desember

CVO-SKOOLKWARTALE 2023

Eerste kwartaal: 11 Januarie — 23 Maart
Tweede kwartaal: 11 April — 23 Junie
Derde kwartaal: 17 Julie — 29 September
Vierde kwartaal: 9 Oktober — 8 Desember

DIE BOODSKAPPER

Maand

Verskyningsdatums 2023

Kopie in by

Verskyningsdatum

Redakteur
Februarie 15 November 26 Januarie
Maart 12 Januarie 24 Februarie
April 16 Februarie 23 Maart
Mei 8 Maart 25 April
Junie 18 April 26 Mei
Julie/Augustus 16 Mei 28 Junie
September 12 Julie 28 Augustus
Oktober 15 Augustus 28 September
November 14 September 26 Oktober
Des. 2023/Jan. 2024 13 Oktober 27 November

Adveriensietariewe 2023

s Prys

Grootte (hoogte x i . i Volkleur
' bresdite) (swart & wit)
1/16 blad 40 x 90 mm R210 Nie beskikbaar
1/8 blad 65 x90 mm R550 Nie beskikbaar
1/4 blad 124x90mm | R1 150 ~ R2500
(binne-agterblad)
1/2 blad 124 x 180 mm R2 000 Nie beskikbaar
Volblad 246 x 180 mm R3 250 Nie beskikbaar
Binne-agter — 1/2
(indlien beskikbaar) 148 x 200 mm Volkleur R4 050
Binne-agter - vol
(indien beskikbaar) 297 x 210 mm Volkleur R6 000
Agterblad - 1/2
(indien beskikbaar) 148 x 200 mm Volkleur R4 400
Agterblad - vol
(indien beskikbaar) 297 x210 mm Volkleur R7 300
50% afslag op R1 000 en meer indien AP kerksake geadverteer word.
Bankinbetalingsbesonderhede:
Rekeningnaam: APK « ABSA Tjekrekening: 214 014 3068
Elektroniese takkode: 632 005
Gebruik die DB-nommer wat aan u toegeken word as betalingsverwysing.
Sodra ons u advertensie ontvang, stuur ons vir u die DB-nommer.

FEES- EN OPENBARE VAKANSIEDAE* 2023

1 Januarie Nuwejaarsdag

2 Januarie* Openbare vakansiedag
21 Maart* Openbare vakansiedag
6 April Van Riebeeckdag

7 April* Goeie Vrydag

10 April* Gesinsdag

27 April* Openbare vakansiedag
1 Mei* Openbare vakansiedag
18 Mei Hemelvaart

28 Mei Pinksterfees

31 Mei Republiekdag

16 Junie* Konsentrasiekampdag

Openbare vakansiedag
GRA-dag

Openbare vakansiedag

9 Augustus*

14 Augustus
24 September*
25 September*

Openbare vakansiedag

10 Oktober Krugerdag

30 Oktober Hervormingsfees
16 Desember* Geloftedag

25 Desember* Christusfees

26 Desember* Openbare vakansiedag

ONTVANG DIE WOORD

Ds. Jannie Bisschoff!

Die geskiedenis van God se genade

Skriflesing: Mt. 1:1-17 « Sang: Ges. 155:1-3; Ges. 151:1

anneer families en gesinne oor Kerstyd bymekaar
Wis, val die fokus op die wonderlike gebeure van
die Kersverhaal: die geboorte in die stal, die herders en
die engele, die wyse manne en die ster. Dit voel amper
asof Matthéiis sy evangeliebeskrywing eerder by vers 18
kon begin het, want wie wil nou na 'n vervelige geslags-
register luister? Watter nut het so 'n lys van name?

Dit het egter die Heilige Gees behaag om die
Nuwe Testament juis op hierdie manier te begin.
Uit die staanspoor wil God die wonderlike pad
wat sy verlossing deur die geskiedenis geloop
het, beklemtoon. Die Verlosser val nie sommer
uit die lug nie. Nee, die lyne loop deur die Ou
Testament na die Christus toe. Die geskiedenis
van Israel vind sy hoogtepunt in Christus.

Die mislukking van die vlees

As ons die lys aandagtig lees, ontdek ons eerste die mis-
lukking van die vlees. Van nietige, sondige mense kan
niks goeds verwag word nie. Dit bevat n paar name
wat as 'n redelike verrassing kom, veral die vroue wat
genoem word.

Matthéiis skop af met Tamar wat haar in Génesis 38 as
'n prostituut voorgedoen het. Dan vind ons vir Ragab
wat haar nie net as 'n prostituut voorgedoen het nie,
maar werklik een was. Volgende word Rut genoem: 'n
Moabitiese meisie wat nie eens lid van die Joodse volk
was nie. Vervolgens is daar Batseba wat nie eers by die
naam genoem kan word nie, want die sonde wat aan
haar kleef, is net te groot.

4 DIE BOODSKAPPER

Moét hierdie vier vroue werklik in die stamboom van
Jesus Christus genoem word? Hoekom slaan Matthéiis
nie eerder daardie donker dele van die geskiedenis
oor nie? Hy hoef mos in elk geval nie enige vroue in
die stamboom te noem nie. Dit was nie die normale
gebruik nie.

Waarom doen hy dit? Om alle roem op die vlees
te verydel. Dit is asof hy uitdruklik wil sé: Kyk
hier! Dit is nou die “heilige geslag” in Israel.
Niks om oor te roem nie. As die verlossing van
die vlees athanklik was, sou daar niks van ge-
kom het nie.

En die res van die beloofde Verlosser se stamboom sien
beslis nie veel beter daar uit nie. Kyk maar na Maria.
'n Mens hoor al die skindertonge. Sy raak swanger as
ongetroude meisie en sy kon aan niemand die volle
waarheid vertel nie, want wie sou haar ooit glo? Vergeet
tog ook nie van die mans in hierdie lyn nie. Dink maar
aan Abraham die leuenaar en kleingelowige. Jakob die
bedrieér. Dawid die egbreker en moordenaar. Salomo
en soveel van die ander konings — almal afgodsdienaars.
Hiskia die hoogmoedige.

Dit is die verhaal en die geslagslyn van die komende
Messias. 'n Mens sou inderdaad kon vra: Kom die Mes-
sias werklik uit hierdie geslagslyn en so 'n familie? Was
daar dan geen beter materiaal beskikbaar nie? God be-
gin egter sy verlossingsverhaal spesifiek s6 om vir ons
te wys: Die weg van die vlees loop op die dood uit. Dit
is net die Here wat kan red.




Juis hierin 1¢ die onbeskryflike grootheid van God se
bemoeienis met ons as sondige mense. In hierdie ge-
slagsregister wat ons so maklik oorslaan, wil God vir
ons sé: Hierdie Kindjie wat gebore is, moes gebore word
in en vir 'n sondige wéreld. Hy, die Sondelose, kom vir
die sonde van die mensdom.

Die andersheid van God se tydsberekening

Die tweede waarheid wat die Heilige Gees ons deur
hierdie naamlys wil leer, is dat God se tydsberekening
dikwels hemelsbreed van ons eie verskil. Deur sommer
met die intrapslag na Abraham en Dawid te verwys, wil
Matthéiis seker maak dat ons verstaan hoe dit wat hy nou
gaan beskryf, al eeue lank voorberei word. Die beloftes
wat God ongeveer 'n duisend jaar tevore aan Dawid en
naastenby twee duisend jaar tevore aan Abraham ge-
maak het, was nou besig om in vervulling te gaan. Die
Een in wie al die nasies geseén sou word en wat die troon
van Dawid vir ewig sou grondbves, is gebore.

Daar was baie tye in die geskiedenis wat dit gelyk het
of hierdie beloftes nie bewaarheid sou word nie. As ons
teruggaan na die moederbelofte wat reeds aan Adam
en Eva gemaak is aangaande Een wat die slang se kop
sou vermorsel (vgl. Gén. 3:15), lyk dit telkens asof dié
belofte in die wiele gery word. Dink maar aan Kain wat
vir Abel doodslaan, die afvalligheid voor die sondvloed,
die toring van Babel en die uitverkore volk as slawe in
Egipte. Later is daar die afgodery van die rigters- en
koningstydperke, die ballingskap en 400 jaar van stilte
waarin God geen profete meer na sy volk gestuur het
nie. Tog werk God ten spyte van en deur middel van al
hierdie dinge om die wéreldverhoog voor te berei vir
die koms van sy Seun.

Dit is nie wys om God by ons kalenders te probeer infor-
seer nie. Sy raad kan nooit gekeer word nie en sy planne
nooit verydel word nie. God vergeet nooit ooit sy beloftes
nie. As dit soms vir ons voel asof die Here sy beloftes
verbreek, kyk na die geslagsregister van Jesus en weet
dat dit nie waar is nie. Dit bevestig dat God selfs slegte
dinge ten goede inspan — ook in ons lewens.

God werk dwarsdeur die geskiedenis

Die Heilige Gees wys ons nie net met hierdie geslagsre-
gister op die mislukking van die vlees en die andersheid
van God se tydsberekening nie, maar ook op die feit
dat God dwarsdeur die geskiedenis besig is om te werk.
Daarom begin Matthéiis nie sy evangeliebeskrywing soos
‘n sprokie met die woorde “Eendag, lank, lank gelede ..”

nie, maar met 'n geslagsregister om vir ons te wys dat al
hierdie dinge werklik gebeur het.

Dit het nie toevallig gebeur nie, maar is deur God be-
skik. Daarom wys Matthéiis ons ook in vers 17 op die
spesifieke aantal geslagte tussen verskillende belangrike
momente in die geskiedenis. Daarmee onderstreep hy
reeds wat Paulus ook later in Galasiérs 4:4 sou bevestig:

Maar toe die volheid van die tyd gekom het, het
God sy Seun uitgestuur.

Op die presiese tyd wat God bepaal het, is Jesus Christus
gebore. Die Kersgebeure is nie maar net 'n mooi storie
nie. Dit is die handelinge van God. God het iets in die
geskiedenis gedoen wat alles verander het.

Dit roep om ’n reaksie. As die geboorte van Christus
slegs 'n sentimentele storie was, kon ons daarna luister,
vir 'n paar oomblikke emosioneel daarop reageer en dan
aangaan met ons lewens. Maar nou is dit 'n feit. Dit is
iets wat werklik gebeur het. Daarom dwing dit 'n reaksie
in ons na vore. Of ons aanvaar in geloof die evangelie
as goeie nuus, of ons verwerp dit as dwaasheid wat nie
strook met ons menslike wysheid nie, maar kies moét
ons kies. Ons kan nie onaangeraak staan nie.

Goeie nuus wil van nature ook oorvertel word. As ek
dus Jesus Christus as Verlosser aangeneem het, kan en
mag ek dit nie vir myself hou nie. Daarom moet ons
die wonder van die Christusfees nie net ontvang nie,
maar ook uitdeel.

Slot

Van die mooiste stories begin met die woorde: “Eendag,
lank, lank gelede ..” Die mooiste storie van almal begin
met die woorde:

Die geslagsregister van Jesus Christus, die seun
van Dawid, die seun van Abraham ...

Dit is juis die mooiste storie van almal, omdat dit nie
maar net 'n storie is nie, maar heilsgeskiedenis. Oor
hierdie verhaal mag ons nie stilbly nie. Wat ons ontvang
het, moet ons ook uitdeel. @

1 Leraar van die AP Kerk Gordonia.

Ds. Johan Schiitte!

God se getuienis van
geslag tot geslag

Ons lees in die Bloedriviergelofte van 1838: “en dat ons ook aan ons kinders sal sé dat hulle met ons daarin

moet deel tot nagedagtenis ook vir die opkomende geslagte.” In hierdie woorde hoor ons die hart van mense

wat wil leef in gehoorsaamheid aan dit waarvan ons in Psalm 78 lees.

Die raaisels ontrafel

Wanneer die volk byeenkom om God te aanbid en deur
Asaf onderrig word, moet hulle nie na sy woorde luister
om bloot iets oor die geskiedenis te leer nie. Nee, hulle
moet s6 daarna luister dat dit vir hulle moontlik is om dit
aan die volgende geslagte oor te dra. Asaf sé dat hierdie
geskiedenis waarvan hy gaan vertel, 'n raaisel gaan wees.

Op hierdie manier word ons daaraan herinner dat die
betekenis van 'n geskiedkundige gebeurtenis nie altyd
voor die hand liggend is nie. Maar wanneer die Here
sy lig oor ons duistere geskiedenis laat skyn, dan staan
alles helder voor ons. Dit is presies waarvoor die Here
Asaf bestem het. Hy moet die raaisel kom ontrafel. Hy
moet die betekenis van dit wat gebeur het, uitwys sodat
ons daaruit kan leer en dit weer vir die nageslag kan leer.

Getuig van God se Woord, sy roemryke dade,

sy mag en sy wonders

Wanneer ons die res van die Psalm rustig deurlees, skets
dit 'n donker prentjie van hoe Israel teleurstellend rea-
geer op die Here se glorieryke dade en wonderbaarlike
versorging. Blykbaar het hulle tot nou toe nie uit hul
voorgeslagte se geskiedenis geleer nie.

Wie moes hulle geleer het? Wie het nie hul verantwoor-
delikheid nagekom nie? Die antwoord kom in vers 5
waar ons lees dit is ouers, in besonder vaders, se verant-
woordelikheid om God se wet en sy magtige dade aan
kinders oor te vertel! Ons is op n plek in ons geskiedenis
waar ons nodig het dat die mans weer vaders moet wees
soos God ons geroep het om te wees.

Dit is ons Godgegewe verantwoordelikheid en wan-
neer ons dit nie nakom nie, is ons besig om onsself van

ontsaglike vreugde te ontneem. Spreuke 15:20 leer ons
mos: n Wyse seun verbly sy vader. Die enigste manier
hoe 'n seun wys kan word, is deur kennis van die Woord
van God. Ons moet bloot dit wat God oor Homself
bekendgemaak het, oorvertel.

As God Homself nie aan ons bekendgemaak het nie;
as Hy ons nie kom leer het wat sy wil is nie; as Hy nie
sy roemryke dade deur die eeue heen laat opteken en
oorvertel het nie; dan was ons soos verdwaaldes in 'n
woestyn sonder wolk of vuur as baken - koersloos en ver-
ward oor die betekenis van die lewe en die pad vorentoe.

Vers 5 leer ons dat ons nie in hierdie onseker-
heid hoef te leef nie, want God het 'n getuienis
opgerig in Jakob en ’'n wet gegee in Israel. Met
hierdie woorde word ons teruggeneem tot daar
by die berg Sinai waar God sy verbond met die
volk Israel gesluit en sy wet aan hulle gegee het.

Die Tien Gebooie is die kern van hoe ons moet leef as
God se kinders. Dit begin egter met 'n getuienis, nie
van God se vereistes nie, maar van God se genade en
almag waarmee Hy Hom oor sy kinders ontferm het.
Hy het hulle met 'n uitgestrekte arm gered nog voor Hy
vir hulle die Tien Gebooie gegee het.

Wanneer Asaf dan in vers 5 sé God het n getuienis op-
gerig in Jakob en 'n wet gegee in Israel, dan val die klem
nie eerstens op sekere dinge wat ons vir God moet doen
nie, maar die getuienis gaan eerstens oor dit wat die
Here gedoen het en dan wat ons reaksie daarop behoort
te wees. Ons het 'n Goddelike opdrag om teenoor die




volgende geslagte te getuig van God se Woord, sy roem-
ryke dade, sy mag en sy wonders.

Die positiewe reaksie wanneer God se Woord
geleer word

Watter verskil gaan dit maak? Vers 6: ... sodat die volgen-
de geslag dit kan weet, die kinders wat gebore word, dat
hulle kan opstaan en vertel aan hulle kinders.

Waarom? Vers 7 gee drie redes: (1) Sodat hulle
hulle vertroue op God kan stel (2) en die dade
van God nie vergeet nie, (3) maar sy gebooie kan
bewaar. Daar is dus drie positiewe dinge wat ge-
beur wanneer die Woord van God geleer word.

Vertroue op God

Eerder as om op onsself - 6ns wysheid, 6ns planne,
o6ns vaardigheid, 6ns vermoéns - te vertrou, plaas ons
nou ons vertroue in die lewende God. Ons hoop op die
toekoms, ons hoop op verlossing en die ewige lewe, ons
hoop op alles is gegrond in die Here wat Hom oor son-
daarmense ontferm het. Ons neem nie ons toevlug tot
die wéreld nie. Die wéreld kan nie ons diepste begeertes
en behoeftes bevredig nie. Nee, hoe beter ons die Woord
van God leer ken, hoe meer vertrou ons die Here. Hoe
beter ek sy Woord ken, hoe beter ken ek Hom en hoe
beter ek Hom ken, hoe meer sal ek Hom vertrou.

Wanneer ons die Woord van God aan ons kinders leer,
dan doen ons dit op so 'n manier dat hulle lief word
daarvoor en hul vertroue op God stel. Ons wil nie net
hulle koppe vol feite prop nie, maar ons wil dit op so n
manier doen dat die Here hul harte sal aanraak om op
Hom te vertrou.

Ken God as die Soewereine

Die tweede ding wat gebeur wanneer ons die Woord
van God leer, is dat ons Hom leer ken as die soewereine
God. Dit maak ons nederig en laat ons oorloop van
dankbaarheid. Lees weer mooi wat staan in vers 7: en
hulle vertroue op God kan stel en die dade van God nie

vergeet nie ...

In die res van die Psalm word die dade van God die
een na die ander oorvertel. Magtige dade waardeur Hy
sy kinders uit Egipte gelei en wonderbaarlik vir hulle
in die woestyn gesorg het. Magtige dade wat God se
volk herinner het aan sy soewereiniteit. Hy vertel van

die tien plae. Hy vertel van die manna en die kwartels.
Hy vertel van die see wat oopgegaan het. Hy vertel van
water wat uit 'n rots gekom het. Asaf vertel hierdie dinge
in gehoorsaamheid aan die Here se bevel in vers 5 om
die volk te herinner: Hulle het niks gedoen om dit te
verdien nie. Met die aanhoor van die vertelling van
God se magtige dade, is hulle oorweldig deur God se
onbeskryflike genade.

Wanneer 'n mens van hierdie roemryke dade van die
Here hoor, van sy mag en sy wonders, dan kan jy nie
anders as om te wonder hoe Israel keer op keer so op-
standig en hardkoppig kon wees nie? Aan die ander kant
kan jy ook nie anders as om te wonder waarom God so
geduldig, barmhartig en genadig was nie? Die vertelling
van God se roemryke dade, sy mag en sy wonders laat
jou verstom oor die onbeskryflike boosheid van die mens
maar ook sprakeloos oor die onbeskryflike grootheid
van God se genade. Dit laat jou vra: “Hoe kan hierdie
dinge waar wees?”

Gaan kyk gerus maar na al die groot, uitstaande gelo-
wiges deur al die eeue. Hulle was almal oorweldig deur
die onbeskryflikheid van God se soewereine genade.
Paulus was so iemand. Die kerkvader Augustinus was
een. Die Reformatore Luther en Calvyn was so. Net so
ook ons voorouers daar in die laer by Bloedrivier. Man-
ne wat neergebuig het voor die grootheid, die wonder-
baarlike omvang van God se genade en die ontsaglike
grootheid van sy mag.

Wanneer ons deur tye van beproewing gaan, lyk die
beproewing vir ons baie groot. Dit lyk dalk soos n
onoorkomlike berg. Maar die getuienis van God se
Woord en sy groot dade deur die eeue heen help ons
om perspektief te kry. Dit skets vir ons 'n prentjie van 'n
oneindige groter God, 'n God wat reeds so baie grootse
en wonderbaarlike, verbasingwekkende dinge vir sy volk
gedoen het. Dit wat God vir ons gedoen het, behoort
ons monde te laat oophang.

Groter gehoorsaamheid
Die derde ding wat gebeur wanneer ons die Woord van
God leer, is dat dit ons dryf om meer gehoorsaam te wees.

Weer vers 7: ... en hulle vertroue op God kan stel en die
dade van God nie vergeet nie, maar sy gebooie kan bewaar.

1 Direkteur van Kerkadministrasie by die Gemeenskaplike Kerkkantoor en
hoof van die Departement Ekklesiologie by die AP Akademie.

Met ander woorde: Wanneer ons stomgeslaan is oor die
grootheid van God se genade; wanneer ons oorweldig
word deur sy magtige dade; wanneer ons besef hoe getrou
Hy aan sy beloftes bly; dan kan ons nie anders as om
met gehoorsaamheid daarop te reageer nie.

Ons toon ons dankbaarheid vir die Here se genade deur
sy gebooie te bewaar. Wanneer ek God se Woord leer
en van sy roemryke dade, sy mag en sy wonders hoor,
dan raak dit nie net my verstand en my hart nie, maar
ook my hande.

Ons het nie ons Godgegewe verantwoordelikheid na-
gekom wanneer ons kinders se koppe vol van die ware
feite is, maar hul optrede is nie in pas met God se ge-
booie nie.

Asafroep dus die vaders op om hul verantwoordelikheid
na te kom. Hulle moet aan hul kinders die Woord van
God leer. Hulle moet van die Here se roemryke dade
en sy wonders vertel, sodat hul kinders op die Here kan
vertrou — dat hulle sy grote krag en genade kan leer
ken om hulle te bring tot gehoorsaamheid aan God
se gebooie. As hulle dit nie doen nie, gaan hul kinders
soos hulle word!

Vers 8: ... en nie word soos hulle vaders nie, 'n
koppige en wederstrewige geslag, 'n geslag met
’n onvaste hart en wie se gees nie trou was teen-
oor God nie.

Wat 'n skerp teregwysing vir die vaders van sy tyd! Is
ons nie maar dieselfde as Israel nie? Is daar nie in ons
harte ook maar dieselfde eiewilligheid en hardkoppig-
heid nie?

« Het ons nie ook God se gebooie opsy geskuif ten
spyte van al sy roemryke dade nie?

+ Het ons nog kennis van die Bybelse waarhede om
dit aan ons kinders te kan leer op so 'n manier dat
dit hul hart, verstand en hande aangryp?

» Het 6ns nog vertroue op die Here om ons kinders te
leer om op Hom te vertrou?

» Het ons vergeet van die almagtige God vir wie niks
onmoontlik is nie?

» Het ons vergeet van die God wat, toe die Israeliete
magteloos van vrees voor hul Goliat-vyand gestaan
het, 'n onbeduidende skaapwagtertjie gestuur het om
hom te verslaan en hoe daardie skaapwagtertjie later
koning van Israel geword het?

« Hetons vergeet van die Een uit sy nageslag, gebore in
n stal, wat as Koning van die Jode aan 'n kruis moes
sterf om ons sonde en die verdiende dood waarteen
ons magteloos gestaan het, te oorwin?

+ Het ons vergeet van die grootste en roemrykste daad
ooit — die kruisiging op Golgota?

Juis omdat hulle hiervan geweet en dit in gedagtenis
gehou het, het geslagte voor ons hierdie waarhede van
geslag tot geslag oorvertel. Dit beteken nie dat almal in
ons voorgeslagte gelowiges was nie, maar God het dit
in sy genade so beskik dat daar in elke geslag getroue
getuies van sy magtige dade was, sodat ons vandag die
boodskap in die mond mag hé om dit aan die volgende
geslagte te kan oorvertel. Van God en sy magtige dade
mag ons nie swyg nie. Van geslag tot geslag moet almal
daaraan herinner word.

Dit maak nie saak watter beproewings daar in die toe-
koms op ons of ons kinders of hul kinders wag nie — ons
kan getuig dat God se mag groter as enige beproewing
is. Hy het Homself keer op keer getrou bewys. Hy is met
ons op reis na die ewige Vaderland. @

Natal Suidkus - Southport

Lekker, gerieflike selfsorgtuinwoonstelle te huur
vir vakansie.Ten volle toegerus. Loopafstand
van die see, braaigeriewe, see-uitsig, DSty, ens.
Kom ontspan in ’n rustige stil omgewing!

Kontak Hendrie: 072 932 1070

SUIDKUS MARGATE

Loopafstand van hoofstrand.
2 Slaapkamer (slaap 6). See- en branderuitsig
vanaf balkon. 2 x onderdakparkering

Skakel Liezl vir tariewe: 082 311 9210 of
skakel of sms Thys: 082 921 1922

Adverteer in Die Boodskapper! Vir meer inligting: boodskapper@apk.co.za

SMELTOOND

e Desember 2022 /Januarie 2023 «

Bloedrivier: Militére oorwinning of wonderwerk?

Menslike voorbereiding of
Goddelike beskikking?

Was die oorwinning by Bloedrivier
werklik 'n wonderwerk soos wat ons
glo? Is ons eerlik om vir ons kinders
te vertel dat die Here op daardie dag
'n wonderwerk gedoen het deur die
Voortrekkers te laat wen?

‘n Uittreksel uit 'n Geskiedenis-
handboek vir graad 7 skets 'n
ander prentjie: “Die oorwinning
van die Voortrekkers was
hoofsaaklik toe te skryf aan
deeglike taktiese voorbereidings,
militére vindingrykheid en hul
moderne wapens.”

Jackie Grobler skryf dat daar vanaf
1970 'n interpretasie-verandering
by verskeie Afrikaanse historici
ingetree het. So verklaar sommige
dat die historikus nie die hand van
God by Bloedrivier moet betrek nie,
maar na ander menslikverklaarbare
redes vir die Voortrekkers se
oorwinning moet soek - dat

daar “niks wonderbaarliks of
bonatuurliks” in verband met die
slag van Bloedrivier was nie.?

“Menslikverklaarbare redes”?
Daar word beweer dat die
oorwinning by Bloedrivier eintlik
gaan oor die wapens wat gebruik

is. Die Voortrekkers was gewapen
met 'n vuurklipgeweer (voorlaaier/
pangeweer) wat van voor af met
buskruit, met behulp van 'n laaistok,
gelaai is. 'n Haan met 'n vuurklip het
'n vonk in die pannetjie veroorsaak
en die kruit in die loop aan die brand
gesteek. Hierdie wapen was om
verskeie redes uiters onbetroubaar:

e As die vuurklip stomp was, kon

dit nie 'n vonk maak nie.

‘n Ligte windjie kon maklik die

kruit uit die pannetjie waai wat

kon veroorsaak dat die kruit in die
loop nie ontbrand nie en gevolglik
kon die skoot nie afgaan nie.

e Wanneer die geweer te
warm geword het gedurende
aanhoudende